
Annotatsiya: ushbu maqolada namoz haqida qisqacha maʼlumot berildi va unga 

oid ixtilofli boʻlgan qaʼdada oʻtirish masalasi bahs qilindi. Ushbu masalaga doir dalillar 

oʻrganildi. Ularga nisbatan hanafiy faqihlarining va boshqa mazhab faqihlarining 

yondashuvlari qiyosiy tahlil qilindi. 

Kalit soʻzlar: namoz, Isro kechasi, rukn, qaʼdada oʻtirish, iftirosh, tavarruk, 

hadis, dalillar, faqihlar. 

 

Namoz islom dinining ruknlaridan biri va ulugʻ ibodatdir. Namoz orqali banda 

Robbisiga har kuni besh mahal munojot qiladi. U musulmonlar hayotida dolzarb va 

muhim ahamiyatga ega.  

 Namoz arab tilida “salot” deyilib, lugʻatda “yaxshilikka duo” maʼnosini 

anglatadi.  

Shariatda esa: takbir ila boshlanib, salom berish ila tugaydigan, maxsus shartlari 

bor gaplar va ishlar namozdir. 

Namoz Isro kechasida, Paygʻambarimiz sollallohu alayhi vasallamning 

hijratlaridan oldinroq farz boʻlgan. 

Anas roziyallohu anhudan rivoyat qilinadi: 

“Nabiy sollallohu alayhi vasallam Isro qildirilgan kechada ellik vaqt namoz farz 

qilindi. Soʻngra qisqartirilib, besh vaqtga keltirildi. Keyin esa: 

“Ey Muhammad, albatta, Mening huzurimda gap oʻzgartirilmas. Albatta, senga 

ushbu beshtada elliktaning (ajri) bor”, deb nido qilindi”.1 

Namoz ibodati arkonlari mazhablar tafovutiga koʻra turli koʻrinishlarga ega. 

Shular junlasidan qaʼdada oʻtirish masalasini ham sanash mumkin. Bunga ushbu 

masala borasidagi dalillarning tofovuti va mujtahidlarning ularga nisbatan yondashuvi 

sabab boʻlgan. 

Qaʼdada oʻtirish masalasida bir qancha hadislar vorid boʻlgan. Ular oʻrganib 

chiqilsa qaʼdada oʻtirishning ikki xil shakli kelib chiqadi. Baʼzi rivoyatlarda chap 

oyoqni toʻshab uning ustiga oʻtirish holati kelgan boʻlsa, baʼzi rivoyatlarda uni oʻng 

oyoq ostidan oʻtkazib, oʻng tomondan chiqaziladi va chap yonbosh bilan oʻtiriladi. 

                                                     
1 Shayx Muhammad Sodiq Muhammad Yusuf. Kifoya. -T.: Hilol-Nashr, 2018. -B. 213. 

Avvalgi koʻrinishda oʻtirishni “Iftirosh” deb, keyingisini esa “Tavarruk” deb 

nomlanadi.  

Ular quyidagi hadislar: 

Voil ibn Hujr roziyallohu anhudan rivoyat qilinadi: “Rasululloh sollallohu alayhi 

vasallamning namozlarini koʻray deb, Madinaga bordim. U Zot tashahhudga oʻtirsalar, 

chap oyoqlarini toʻshar, chap qoʻllarini chap sonlariga qoʻyar va oʻng oyoqlarini tik 

qilardilar”.2  

Bu mazmundagi hadis Sunani Abi Dovudda3, Sunani Nasoiyda4, Sunani ibn 

Mojada5,  Musnadi Ahmadda6 ham kelgan. 

Oisha roziyallohu anho Rasululloh sollallohu alayhi vasallamning oʻtirishlarini 

shunday sifatlaganlar: 

“Rasululloh sollallohu alayhi vasallam namozni takbir va “Alhamdu lillahi robbil 

alamin”ni qiroati bilan boshlar edilar. Qachon rukuʼ qilsalar, boshlarini koʻtarib ham, 

tushurib ham yubormas, balki shuning oʻrtasida tutar edilar. Qachon sajdadan 

boshlarini koʻtarsalar, rostlanib oʻtirmagunlaricha, sajda qilmasdilar. Har ikki rakatda 

“At-Tahiyyot”ni aytardilar. Chap oyoqlarini toʻshab, oʻng oyoqlarini tik tutar edilar. 

Shayton uqbasidan qaytarar edilar va kishining yirtqich hayvon tirsaklarini yerga 

toʻshaganidek toʻshashidan qaytarar edilar. U Zot namozni salom bilan tugatar edilar”.7 

Bu hadis Musnadi Ahmadda ham kelgan8. 

Ibn Umar roziyallohu anhumodan rivoyat qilinadi: 

“Oʻng oyoqni tikka qilib, barmoqlarini Qibla tomonga yuzlantirishing va chap 

oyoq ustiga oʻtirishing namozning sunnatidandir”.9 

Muhammad ibn Amr ibn Ato rohmatullohi alayhidan rivoyat qilinadi: 

Muhammad ibn Amr ibn Ato rohimahulloh Paygʻambarimiz sollallohu alayhi 

vasallamning bir nechta sahobalari bilan birga oʻtirgan edi. Ular Paygʻambarimiz 

sollallohu alayhi vasallamning namozlarini eslashdi. Shunda Abu Humayd Soʼidiy 

(roziyallohu anhu): “Men Paygʻambarimiz sollallohu alayhi vasallamning namozini 

sizlardan koʻra koʻproq bilaman”, -dedilar. “U Zot solallohu alayhi vasallamni 

koʻrdim, qachon takbir aytsalar ikki qoʻllarini yelkalari barobariga koʻtarar edilar. 

Qachon rukuʼ qilsalar ikki qoʻllarini tizzalariga qoʻyardilar. Soʻng bellarini 

pasaytirardilar. Qachon boshlarini koʻtarsalar toʻgʻri boʻlar edilar, hatto har bir 

boʻgʻimlari joy-joyiga qaytardi. Qachon sajda qilsalar ikki qoʻllarini yerga 

toʻshamasdan va oʻzlariga (qorinlariga) tekkizmasdan qoʻyar edilar va oyoqlarining 

barmoqlarini qiblaga qilar edilar. Ikkinchi rakatda oʻtirsalar chap oyoqlariga oʻtirib, 

                                                     
2 Imom Termiziy. Sunani Termiziy. Bayrut: Muassasatur Risala, 2017. -B. 309. 
3 Imom Abu Dovud. Sunani Abi Dovud. Bayrut: Muassasatur Risala, 2022. -B. 214. 
4 Imom Nasoiy. Sunani Nasoiy. Bayrut: Muassasatur Risala, 2019. -B. 307. 
5 Imom ibn Moja. Sunani ibn Moja. Bayrut: Muassasatur Risala, 2019. -B. 190. 
6 Imom Ahmad ibn Hanbal. Musnadi Ahmad. Bayrut: Muassasatur Risala, -J. 31. -B. 142. 
7 Imom Muslim. Sahihi Muslim. Bayrut: Muassasatur Risala, 2022. -B. 234. 
8 Imom Ahmad ibn Hanbal. Musnadi Ahmad. Bayrut: Muassasatur Risala, -J. 40. -B. 32. 
9 Imom Nasoiy. Sunani Nasoiy. Bayrut: Muassasatur Risala, 2019. -B. 361. 

oʻng oyoqlarini tikka qilar edilar. Oxirgi qaʼdada oʻtirsalar chap oyoqlarini oldinroq 

qilib, oʻng oyoqlarini tikka qilib, orqalari bilan oʻtirar edilar”, -dedilar.10  

Abu Humayd Soʼidiy roziyallohi anhu Paygʻambarimiz solallohu alayhi 

vasallamning sahobalariga: “Men Paygʻambarimiz sollallohu alyhi vasallamning 

namozini sizlardan koʻra koʻproq bilaman”, -dedi. (Shunda sahobai kiromlar) 

“Qayerdan bunday deyapsan”, -dedilar. “Rasululloh sollallohu alayhi vasallamni 

namozlarini kuzatdim va namozlarini yodlab oldim”, -dedi. “Rasululloh sollallohu 

alayhi vasallam namozga tursalar takbir aytar va ikki qoʻllarini yuzlari barobariga 

koʻtarar edilar. Qachon rukuʼ qilgani takbir aytsalar yana shunday (ikki qoʻllarini 

yuzlari barobariga) qilar edilar. Rukuʼdan boshlarini koʻtarganlarida “Sami Allohu 

liman hamidah”, -der edilar va yana shunday (ikki qoʻllarini yuzlari barobariga) 

qilardilar. Soʻng “Robbana va lakal hamd”, -derdilar. Ikki sonlarini qorinlariga 

tekkizmasdan va bilaklarini yerga toʻshamasdan sajda qilar edilar. Tashahhudga 

oʻtirsalar chap oyoqlarini yotqizib va oʻng oyoqlarini tikka qilib, tashahhud aytar 

edialar”.11 Bu hadis Musnadi Ahmadda ham kelgan12. 

   Faqihlar ushbu hadislarni oʻrganib turli xulosalarga kelganlar. Har kim oʻz dalili 

asosida hukm bergan. Quyida bu masala mazhablar kesimida taqqoslab oʻrganiladi: 

1) Hanafiy faqihlari ushbu hadislarni oʻrganib chiqqanlar va chap oyoqni 

toʻshab, uning ustiga oʻtirish borasidagi hadislar asosida quyidagi xulosaga kelganlar: 

“Namozxon ikkinchi rakatning ikkinchi sajdasidan boshini koʻtarganidan soʻng 

chap oyogʻini toʻshaydi va unga oʻtiradi. Oʻng oyogʻini esa tik qilib qoʻyadi va 

barmoqlarini Qibla tarafga qaratadi. Bunday oʻtirish “Iftirosh” (“toʻshash”) deb 

nomlanadi. 

Rasululloh sollallohu alayhi vasallam ikkinchi rakatda ikkinchi sajdadan muborak 

boshlarini koʻtarsalar, chap oyoqlarini toʻshab uning ustiga oʻtirar edilar, oʻng 

oyoqlarini tik tutgan holda uning barmoqlarini Qiblaga yuzlantirar edilar.13 

Tavarruk borasidagi hadislarni esa Rasululloh sollallohu alayhi vasallamning 

yoshlari katta boʻlib, kuchsizlangan paytlariga haml qilganlar.14 Qaʼdada oʻtirishdagi 

sunnat ibn Umar roziyallohu anhumodan rivoyat qilingan hadisga tayanib “Iftirosh” 

deb aytganlar. Albatta, bu yondashuvga boshqa sabab va dalillar ham bor. 

2) Molikiy mazhabi faqihlari barcha qaʼdada oʻng oyoqni tikka qilib, chap 

oyoqni oʻng tomondan chiqarib “Tavarruk” qilib oʻtirilishini aytganlar.15 Ular 

yuqoridagi Muhammad ibn Amr ibn Ato roziyallohu anhudan rivoyat qilingan Abu 

Humayd Soʼidiy roziyallohu anhu hadisini ushlaganlar. 

                                                     
10 Imom Buxoriy. Sahihi Buxoriy. Bayrut: Muassasatur Risala, 2022. -B. 352. 
11 Imom Abu Dovud. Sunani Abi Dovud. Bayrut: Muassasatur Risala, 2022. -B. 215. 
12 Imom Ahmad ibn Hanbal. Musnadi Ahmad. Bayrut: Muassasatur Risala, -J. 39. -B. 9. 
13 Shayx Nuriddin Xoliqnazar. Fiqh va aqidaga oid ixtilofli masalalar yechimi. T.: Matbaachi nashriyoti, 2024. -B. 126. 
14 Imom Margʻinoniy. Hidoya maʼ al-hoshiyatu al-Laknaviy. Karachi: Maktabatul Bushro, 2021. -B. 184. 
15 Shayx Nuriddin Xoliqnazar. Fiqh va aqidaga oid ixtilofli masalalar yechimi. T.: Matbaachi nashriyoti, 2024. -B. 128. 

3) Shofeiy mazhabida avvalgi qaʼdada oʻng oyoqni tikka qilib, chap oyoqni 

ustiga oʻtiriladi. Oxirgi qaʼdada oʻng oyoqni tikka qilib, chap oyoqni oʻng tomondan 

chiqarib “Tavarruk” qilib oʻtiriladi.16 Imom Shofeiy rohimahulloh ikkala rivoyatga 

ham amal qilib avvalgi qaʼdada “Iftirosh” qilib, oxirgi qaʼdada “Tavarruk” qilib 

oʻtirilishini aytganlar.17 

4) Hanbaliy mazhabida ham oxirgi qaʼdada “Tavarruk” qilib oʻtiriladi. Bu 

masalada shofeiylar bilan muvofiq kelishadi. 

Xulosa qilib aytganda “Tavarruk” qilib oʻtirish hanafiy mazhabida yoʻq, molikiy 

mazhabida barcha qaʼdalarda bor, shofeiy va hanbaliy mazhablarida esa faqatgina 

oxirgi qaʼdada bor. 

Bu masala aslida afzaliyat masalasi boʻlib, unda tortishish nojoizdir. Shunday 

ekan har bir mazhab ahli oʻz mazhabiga amal qilishi lozim va adovatning oldini 

oladigan yoʻl hisoblanadi. 

